
KICHIK MAKTAB YOSHI 
O‘QUVCHILARIDA 
ONGLI INTIZOMNI 
TARBIYALASHNING SAMARALI 
USULLARI
Ziyayev Adxamjon
Qo‘qon davlat universiteti
Boshlang‘ich ta’lim kafedrasi dotsenti

Annotatsiya: Ushbu maqolada kichik maktab yoshi o‘quvchilarida ongli intizomni shakllantirishning pedagogik, psixo
logik va tarbiyaviy jihatlari ilmiy asosda yoritilgan. Intizomning ijtimoiy ahamiyati hamda o‘quv jarayonida tartib-qoidalarga 
ongli rioya etishning o‘quvchi shaxsiy rivojlanishiga ta’siri tahlil qilingan. Tadqiqotda amaliyotda samaradorligi isbotlangan 
usullar – rag‘batlantirish, o‘zini o‘zi boshqarish ko‘nikmalarini rivojlantirish, sinf muhitini boshqarish, refleksiya va ham-
korlik pedagogikasidan foydalanish imkoniyatlari ochib berilgan.

Kalit so‘zlar: ongli intizom, kichik maktab yoshi, tarbiya, rag‘batlantirish, o‘zini o‘zi boshqarish, hamkorlik pedagogikasi.
Abstract: This article examines the pedagogical, psychological, and educational aspects of developing conscious disci-
pline in primary school students. The social significance of discipline and the impact of conscious adherence to classroom 
rules on students’ personal development are analytically explored. The study highlights evidence-based and effective 
educational practices, including positive reinforcement, the development of self-regulation skills, classroom environment 
management, reflective practices, and cooperative learning approaches.

Key words: conscious discipline, primary school students, education, positive reinforcement, self-regulation, cooperative 
learning.
Аннотация: В статье научно рассматриваются педагогические, психологические и воспитательные аспекты 
формирования сознательной дисциплины у младших школьников. Проанализировано социальное значение 
дисциплины, а также влияние осознанного соблюдения правил учебного процесса на личностное развитие обу-
чающихся. В работе представлены эффективные методы воспитательной практики, доказавшие свою результа-
тивность: поощрение, развитие навыков саморегуляции, управление классной средой, рефлексия и технологии 
педагогического сотрудничества.

Ключевые слова: сознательная дисциплина, младший школьный возраст, воспитание, поощрение, саморегу-
ляция, педагогика сотрудничества.

KIRISH
Bugungi kunda ta’lim tizimida shaxsga yo‘naltirilgan yondashuv ustuvor ahamiyat kasb etmoqda. 

Zamonaviy jamiyat taraqqiyoti, ijtimoiy munosabatlarning murakkablashuvi va axborot oqimining kuchayi
shi sharoitida maktab o‘quvchisidan nafaqat bilim, balki mustaqil fikrlash, o‘zini boshqarish hamda ijtimoiy 
mas’uliyat kabi sifatlar ham talab etiladi. Shu jihatdan kichik maktab yoshidagi o‘quvchilarda ongli intizomni 
shakllantirish dolzarb pedagogik muammo sifatida namoyon bo‘ladi.

Kichik maktab yoshi – bolaning shaxs sifatida shakllanishida hal qiluvchi bosqich hisoblanadi. Aynan ushbu 
davrda unda xulq-atvor me’yorlari, axloqiy qadriyatlar, jamoada o‘zini tutish madaniyati hamda o‘z faoliyatini 
boshqarish ko‘nikmalari tarkib topadi. Agar mazkur bosqichda intizom majburlash yoki qo‘rquv asosida emas, 
balki ongli ravishda, ichki ehtiyoj va motivatsiya negizida shakllantirilsa, u barqaror shaxsiy sifatga aylanadi.

Ongli intizom – bu o‘quvchining tashqi nazoratsiz ham qoidalarga amal qilishi, o‘z xatti-harakatlari oqibatini 
anglab yetishi hamda ijtimoiy talablarni ichki e’tiqod sifatida qabul qilishi demakdir. Bunday sifatni shakllantirish 
pedagogdan yuqori kasbiy mahorat, chuqur psixologik bilim va tarbiyaviy jarayonni to‘g‘ri tashkil etishni talab 
etadi.

Davlatimiz ta’lim siyosatida ham tartib-intizom va shaxsiy javobgarlik masalalariga alohida e’tibor qaratil
moqda. Jumladan, Shavkat Mirziyoyev tomonidan ilgari surilgan ta’lim sifatini oshirish, mas’uliyatli va ma’naviy 
barkamol avlodni tarbiyalash g‘oyalari ushbu masalaning strategik ahamiyatini yaqqol ko‘rsatadi.

Kichik maktab yoshi o‘quvchilari shaxs rivojlanishida muhim bosqich hisoblanadi. Ushbu davrda ularning 
aqliy, emotsional va ijtimoiy sifatlari jadal shakllanadi. Shu bois intizom va xulq-atvor me’yorlarini o‘zlashti-
rish, ijtimoiy tajribani egallash jarayonida o‘quvchi mustaqil ravishda to‘g‘ri qaror qabul qilish, o‘zini boshqarish 
hamda o‘z xatti-harakatlari oqibatini anglashga o‘rganishi zarur.

Odatda intizom tushunchasi “tartib” yoki “qoidabozlik” bilan bog‘lanadi. Aslida esa ongli intizom – o‘quv
chining ichki ehtiyoji, qoidalarga ongli ravishda amal qilishga bo‘lgan ichki motivatsiyasidir. Shu sababli 
zamonaviy pedagogika fani intizomni majburlash orqali emas, balki ongli, ijobiy va barqaror xarakter sifatida 
tarbiyalashni ilgari suradi.

MAVZUGA OID ADABIYOTLAR SHARHI
Kichik maktab yoshidagi o‘quvchilarda ongli intizomni shakllantirish masalasi pedagogika va psixologiya 

fanlarida muhim ilmiy yo‘nalishlardan biri sifatida qaraladi. Mazkur muammo shaxs tarbiyasi, ijtimoiylashuv 
jarayoni hamda ta’lim samaradorligi bilan uzviy bog‘liq holda tadqiq etilgan.

Avvalo, Shavkat Mirziyoyev ta’kidlaganidek, “tanqidiy tahlil, qat’iy tartib-intizom va shaxsiy javobgarlik har 
bir rahbar faoliyatining kundalik qoidasi bo‘lishi kerak”, degan fikr jamiyat taraqqiyotining muhim sharti sifa-
tida ko‘rsatib o‘tiladi [1, 15-b.]. Ushbu yondashuv ta’lim tizimi uchun ham dolzarb bo‘lib, o‘quvchilarda intizom va 
mas’uliyatni erta yoshdan shakllantirish zaruratini asoslaydi.

A.N. Ziyayev tomonidan olib borilgan tadqiqotlarda interaktiv metodlardan foydalanish o‘quvchilarning 
faolligini oshirish bilan birga, intizomni tabiiy ravishda mustahkamlashi qayd etilgan [2, 145-b.]. Muallifning fikricha, 
o‘quv jarayonida o‘quvchini faol subyektga aylantirish uning ichki mas’uliyat hissini kuchaytiradi va ongli inti-
zomni shakllantirishga xizmat qiladi.

Shuningdek, A. Ziyayevning estetik tarbiya masalalariga bag‘ishlangan ishida mutafakkirlar qarashlari 
asosida o‘quvchilarda axloqiy me’yorlarni shakllantirish mexanizmlari tahlil qilingan [3, 67-b.]. Muallif intizomni 
axloqiy ong bilan bog‘lab, uning ichki e’tiqod darajasiga ko‘tarilishi zarurligini ta’kidlaydi.

A.N. Ziyayevning sinf rahbarining faoliyat yo‘nalishlariga bag‘ishlangan tadqiqotida o‘quvchilarda mustaqil 
hayot uchun zarur ko‘nikmalarni shakllantirishda intizomiy tarbiya asosiy omillardan biri sifatida ko‘rsati-
ladi  [4, 954-b.]. Tadqiqot natijalariga ko‘ra, tizimli tarbiyaviy ishlar o‘quvchilarda o‘zini boshqarish va javobgarlik 
sifatlarini rivojlantiradi.

Sog‘lom turmush tarzini shakllantirishga oid ilmiy ishda ham intizom masalasi shaxsning o‘zini nazorat 
qilishi va maqsadga yo‘naltirilgan faoliyat yuritishi bilan bog‘liq holda izohlanadi [5, 852-b.]. Muallif intizomni kundalik 
faoliyatni rejalashtirish va unga rioya qilish bilan uzviy aloqada talqin etadi.

Bundan tashqari, milliy qadriyatlar asosida fuqaroni tarbiyalash masalasiga bag‘ishlangan tadqiqotda 
intizom ijtimoiy ong va fuqarolik pozitsiyasining tarkibiy qismi sifatida yoritilgan [6, 79-b.]. Muallifning fikricha, milliy 
qadriyatlar asosida shakllangan intizom barqaror va ongli xulq-atvorni ta’minlaydi.

Tahlil qilingan adabiyotlar shuni ko‘rsatadiki, ongli intizomni shakllantirish masalasi ko‘p qirrali bo‘lib, u 
pedagogik, psixologik va ijtimoiy omillar uyg‘unligida amalga oshiriladi. Ilmiy manbalarda rag‘batlantirish, inter-
aktiv metodlar, hamkorlik pedagogikasi, shaxsiy namuna va refleksiya kabi usullar eng samarali vositalar sifa-
tida e’tirof etilgan.

TADQIQOT METODOLOGIYASI
Mazkur tadqiqotda kichik maktab yoshidagi o‘quvchilarda ongli intizomni tarbiyalash jarayonini o‘rganish 

maqsadida bir qator empirik va nazariy metodlardan foydalanildi. Ma’lumotlar pedagogik kuzatuv, suhbat, 
anketa va diagnostik topshiriqlar orqali to‘plandi. Kuzatuv usuli yordamida o‘quvchilarning dars jarayonidagi 
xulq-atvori, qoidalarga rioya etish darajasi va o‘zini boshqarish ko‘nikmalari tahlil qilindi. Suhbat va anketa 
metodlari orqali o‘qituvchilar hamda o‘quvchilarning ongli intizomga munosabati, rag‘batlantirish va tarbiyaviy 
usullarning samaradorligi haqida ma’lumotlar olindi.

Tadqiqot jarayonida to‘plangan ma’lumotlar qiyosiy-tahliliy va tavsifiy tahlil usullari asosida qayta ishlanib, 
mavjud holat bilan taklif etilgan yondashuvlar natijalari solishtirildi. Olingan natijalar umumlashtirilib, ongli inti-
zomni shakllantirishda samarali pedagogik usullar aniqlashtirildi.

TAHLIL VA NATIJALAR
Ongli intizom – bu o‘quvchining o‘z xatti-harakatlarini mustaqil boshqarishi, qoida va talablarni ongli 

ravishda qabul qilishi hamda ularni bajarish mohiyatini tushungan holda amalga oshirishi demakdir.
Kichik maktab yoshida bolalarning:

•	 irodaviy sifatlari endigina shakllanadi;

•	 emotsional boshqaruv qobiliyati nisbatan kuchsiz bo‘ladi;

•	 tashqi motivatsiya (maqtov, rag‘bat) kuchli rol o‘ynaydi;

•	 mustaqil qaror qabul qilish ko‘nikmalari sust bo‘ladi.

Shu bois ushbu davr ongli intizomni tarbiyalash uchun eng qulay davr sanaladi. To‘g‘ri tanlangan usullar 
o‘quvchilarda mas’uliyat, o‘z-o‘zini nazorat qilish hamda ijobiy ijtimoiy xulq-atvorning shakllanishiga zamin 
yaratadi.

Kichik yoshdagi o‘quvchilarda ongli intizomni shakllantirish jarayoni psixologik qonuniyatlarga tayangan 
holda tashkil etilishi zarur. Chunki bu davrda bolaning xulq-atvori, irodaviy sifatlari va emotsional barqarorligi 
to‘liq shakllanib ulgurmagan bo‘ladi. Shuning uchun tarbiyaviy ta’sir usullari ularning yosh va individual xusu
siyatlariga mos ravishda olib borilishi lozim.

Kichik maktab yoshida taqlid qilish tabiiy va kuchli mexanizm hisoblanadi. Bolalar kattalarning, ayniqsa 
o‘qituvchi va ota-onaning xatti-harakati, nutqi hamda munosabat uslubini kuzatadi va ongli yoki ongsiz ravishda 
takrorlaydi. O‘qituvchining intizomli, madaniyatli va hurmatga asoslangan muomalasi o‘quvchilar ongida namuna 
sifatida mustahkamlanadi. Shaxsiy namuna orqali berilgan tarbiyaviy ta’sir og‘zaki talabdan ko‘ra samaraliroq 
natija beradi.

Kichik yoshdagi o‘quvchilar hissiy jihatdan sezgir bo‘lgani sababli emotsional muhit intizom shakllanishida 
muhim rol o‘ynaydi. Qattiq tanbeh, keskin tanqid yoki jazoga asoslangan yondashuv ko‘pincha qo‘rquv va ichki 
qarshilikni yuzaga keltiradi. Ijobiy emotsional muloqot, qo‘llab-quvvatlash va samimiy munosabat esa bolada 
ishonch hamda ichki motivatsiyani kuchaytiradi. Mehrga asoslangan talabchanlik qoidalarni ongli ravishda 
qabul qilishga yordam beradi.

Ongli intizom faoliyat jarayonida yanada barqaror shakllanadi. O‘yin, jamoaviy ishlar va kichik loyihalarda 
qatnashish orqali o‘quvchi qoidalarga amal qilish umumiy natijaga erishishning zarur sharti ekanini anglaydi. 
Qoidalar shunchaki cheklov emas, balki muvaffaqiyat omili sifatida idrok etila boshlaydi. Shu tariqa intizom 
tashqi nazorat mahsuli emas, balki ichki ehtiyojga aylanadi.

Rag‘batlantirish kichik maktab yoshida ayniqsa samarali vosita hisoblanadi. Maqtov, e’tirof va ijobiy baho-
lash o‘quvchining to‘g‘ri xulq-atvorini mustahkamlaydi hamda uni takrorlash istagini kuchaytiradi. Tanqiddan 
ko‘ra ijobiy mustahkamlash bolada o‘ziga ishonchni oshiradi va intizomni ichki qadriyat sifatida qabul qilishiga 
xizmat qiladi.

Shu tariqa psixologik qonuniyatlarga asoslangan, ijobiy va faoliyatga yo‘naltirilgan yondashuv kichik yosh-
dagi o‘quvchilarda ongli intizomni samarali shakllantirish imkonini beradi.

Amaliyotda kichik maktab yoshidagi o‘quvchilarda ongli intizomni shakllantirishga xizmat qiluvchi bir qator 
samarali metodlar mavjud bo‘lib, ular pedagogik tajribada o‘z natijasini ko‘rsatgan. Ushbu usullar o‘quvchining 
ichki motivatsiyasini kuchaytirish, o‘zini boshqarish ko‘nikmalarini rivojlantirish hamda ijobiy sinf muhitini yara
tishga qaratilganligi bilan ahamiyatlidir.

Rag‘batlantirish va ijobiy mustahkamlash usuli o‘quvchining to‘g‘ri xulq-atvorini tan olish va uni baholashga 
asoslanadi. Maqtov, kichik sovg‘alar, belgilar, yulduzchalar tizimi yoki “eng namunali o‘quvchi” kabi e’tirof shakl
lari bolada ijobiy his-tuyg‘ularni uyg‘otadi va to‘g‘ri xulqni takrorlash istagini kuchaytiradi. Natijada o‘quvchi inti-
zomni tashqi talab emas, balki shaxsiy muvaffaqiyat omili sifatida qabul qila boshlaydi. Ijobiy mustahkamlash 
kichik yoshda ayniqsa samarali bo‘lib, barqaror xulq-atvorni shakllantirishga xizmat qiladi.

Qoidalarni birgalikda ishlab chiqish ham ongli intizomni mustahkamlovchi muhim metodlardan biridir. Agar 
o‘qituvchi qoidalarni tayyor ko‘rinishda taqdim etish o‘rniga ularni bolalar bilan muhokama asosida shakllan-
tirsa, o‘quvchilarda egalik hissi va jamoaviy mas’uliyat paydo bo‘ladi. Bunday jarayonda o‘quvchilar qoidalarni 
o‘zlari qabul qilgan me’yor sifatida idrok etadi va ularga rioya qilishga ongli ravishda harakat qiladi. Ushbu 
yondashuv demokratik tarbiya tamoyillariga mos keladi va ijtimoiylashuv jarayonini qo‘llab-quvvatlaydi.

O‘zini boshqarish ko‘nikmalarini shakllantirish ongli intizomning asosiy mezoni hisoblanadi. Vaqtni to‘g‘ri 
taqsimlash, navbat kutish, his-tuyg‘ularni nazorat qilish, mustaqil qaror qabul qilish va maqsad qo‘yish kabi 
ko‘nikmalar o‘quvchining ichki nazorat mexanizmini rivojlantiradi. Reflektiv savollar orqali o‘quvchi o‘z faoli-
yatini tahlil qilishga va xatti-harakatlariga baho berishga o‘rganadi. Bu jarayon ongli nazoratni mustahkamlab, 
intizomning ichki ehtiyojga aylanishiga yordam beradi.

Sinf muhitini to‘g‘ri tashkil etish ham muhim omildir. Ijobiy psixologik muhit yaratilgan sinfda nizolar 
kamayadi, o‘quvchilarning darsga qiziqishi ortadi va o‘zaro hurmat kuchayadi. Kundalik tartibning barqaror
ligi, aniq talablar, shaxsga emas, xulqqa baho berish hamda yumshoq, ammo qat’iy talabchanlik intizomni 
barqarorlashtiradi. Bunday muhitda o‘quvchi o‘zini xavfsiz va qadrlangan his qiladi, bu esa ongli xulq-atvorni 
qo‘llab-quvvatlaydi.

Refleksiya jarayoni intizomning ongli shakllanishida alohida ahamiyat kasb etadi. Dars oxirida o‘tkazila
digan qisqa tahlil o‘quvchiga o‘z xatti-harakatlarini baholash, muvaffaqiyat va kamchiliklarini anglash imkonini 

beradi. O‘z faoliyatini tahlil qilishga o‘rgangan bola asta-sekin ichki nazorat mexanizmini rivojlantiradi va inti-
zomiy xatti-harakatlarni mustaqil boshqarishga intiladi.

Hamkorlik pedagogikasi asosida tashkil etilgan ta’lim jarayoni ham ongli intizomni tabiiy ravishda mustah-
kamlaydi. Jamoaviy topshiriqlar, juftlikda ishlash va kichik guruh loyihalari o‘quvchilarda mas’uliyat, o‘zaro 
yordam, tizimli fikrlash va ijtimoiy faollikni rivojlantiradi. Bunday faoliyat jarayonida har bir o‘quvchi umumiy 
natijaga javobgar ekanini his qiladi, bu esa intizomni ichki zarurat sifatida qabul qilishiga olib keladi [3].

Pedagogik tajribalar shuni ko‘rsatadiki, kichik maktab yoshidagi o‘quvchilarda intizom buzilishining sabab-
lari ko‘pincha psixologik ehtiyojlarning qondirilmasligi, qoidalarning tushunarsizligi, haddan tashqari qattiqqo‘llik, 
faol harakat va o‘yinga bo‘lgan yuqori ehtiyoj hamda o‘qituvchi bilan emotsional aloqa yetishmasligi bilan 
bog‘liq bo‘ladi. Shu sababli yuqorida ko‘rsatilgan metodlar mazkur muammolarga mos pedagogik yechim sifa-
tida samarali qo‘llanadi.

Nazorat sinflarida mazkur yondashuvlar tatbiq etilgach, dars jarayonidagi tartibsizliklar sezilarli darajada 
kamaygani, o‘quvchilarning o‘qishga qiziqishi ortgani, o‘z fikrini madaniyatli ifodalash ko‘nikmalari shakllangani 
hamda mas’uliyatli munosabat kuchaygani kuzatilgan. Bu esa usullarning amaliy samaradorligini tasdiqlaydi.

Kichik maktab yoshi ongli intizomni shakllantirish uchun eng qulay va sezgir davr hisoblanadi. Pedagogik 
jarayonni ilmiy asosda tashkil etish orqali o‘qituvchi mas’uliyatli, o‘zini boshqara oladigan, ijtimoiy faol va ijobiy 
xulq-atvorga ega o‘quvchi shaxsini tarbiyalashi mumkin. Tadqiqot natijalari rag‘batlantirish, refleksiya, o‘zini 
boshqarish ko‘nikmalarini rivojlantirish, sinf muhitini boshqarish hamda hamkorlikka asoslangan yondashuv
lar ongli intizomni shakllantirishda eng samarali vositalar ekanini ko‘rsatadi [3]. Ushbu metodlarning kompleks 
qo‘llanilishi ta’lim-tarbiya sifatini oshiradi hamda o‘quvchilarning ijtimoiy-psixologik rivojlanishiga ijobiy ta’sir 
ko‘rsatadi.

XULOSA VA TAKLIFLAR
Kichik maktab yoshidagi o‘quvchilarda ongli intizomni shakllantirish ta’lim-tarbiya jarayonining muhim va 

ustuvor vazifalaridan biridir. Ushbu davr shaxs rivojlanishining eng sezgir bosqichi bo‘lib, aynan shu paytda 
xulq-atvor me’yorlari, irodaviy sifatlar, o‘zini boshqarish va ijtimoiy mas’uliyat kabi muhim kompetensiyalar 
shakllanadi. Shuning uchun intizomni majburlash yoki jazoga asoslangan usullar orqali emas, balki ongli, ijobiy 
va ichki motivatsiyaga tayangan holda tarbiyalash maqsadga muvofiqdir.

Tadqiqot va pedagogik tajribalar shuni ko‘rsatadiki, rag‘batlantirish va ijobiy mustahkamlash, qoidalarni 
birgalikda ishlab chiqish, o‘zini boshqarish ko‘nikmalarini rivojlantirish, ijobiy sinf muhitini yaratish, refleksiya 
hamda hamkorlik pedagogikasi ongli intizomni shakllantirishda samarali natija beradi. Mazkur yondashuvlar 
o‘quvchida ichki nazorat mexanizmini rivojlantirib, intizomni shaxsiy qadriyat darajasiga ko‘taradi. Shuningdek, 
psixologik qonuniyatlarga asoslangan, yosh xususiyatlarini hisobga olgan va emotsional qo‘llab-quvvatlashga 
tayangan pedagogik jarayon barqaror natijalarni ta’minlaydi. Intizomni ongli ravishda qabul qilgan o‘quvchi 
nafaqat dars jarayonida tartibli bo‘ladi, balki kundalik hayotida ham mas’uliyatli, o‘zini boshqara oladigan va 
ijtimoiy faol shaxs sifatida shakllanadi.

Foydalanilgan adabiyotlar:
1.	 Mirziyoyev, Ş. M. Tanqidiy tahlil, qat’iy tartib-intizom va shaxsiy javobgarlik – har bir rahbar faoliyatining kundalik qoi-

dasi bo‘lishi kerak. “O‘zbekiston” nashriyoti / “Xalq so‘zi” gazetasi, 2017.
2.	 Зияев, Адхам Нисолмухамматович. “Правила использования интерактивных методов обучения.” Conferencea 

(2023): 143-148.
3.	 Зияев, Адхам Нисолмухамматович. “Педагогические аспекты использования мыслей мыслителей в 

эстетическом воспитании учащихся.” E Conference Zone. 2023.
4.	 Ziyayev, A. N. “The Main Areas Of Activity Of The Class Leader In The Education Of The Necessary Skills For An Inde-

pendent Life In Students.” Galaxy International Interdisciplinary Research Journal 10.12 (2022): 953-956.
5.	 Ziyayev, A. N. “Some Issues Of The Formation Of Skills Of A Healthy Lifestyle In Students In The Process Of Labor 

Education.” Galaxy International Interdisciplinary Research Journal 10.12 (2022): 851-853.
6.	 Зияев, Адхам Нисолмухамматович. “Роль национальных ценностей в воспитании гражданина.” Ученый XXI 

века (2017): 78



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

526

2026-yil, fevral, 2(2)-son

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


